REZIME RADA

Problem mina i eksplozivnih ostataka iz rata (EOR) je nastao kao rezultat rata u Bosni i Hercegovini. Sada ima izražen uticaj na ukupni društveno-ekonomski razvoj zemlje. Sporazum o vojnim aspektima Općeg okvirnog sporazuma za mir u Bosni i Hercegovini je obvezao ugovorne strane na brzo rješavanje problema mina. Predviđeno je da se u roku od mjesec dana, od preuzimanja ovlaštenja međunarodnih snaga za provedbu mira, uklone sve mine i EOR u zoni razdvajanja, a u roku od četiri mjeseca označe i evidentiraju sva minska polja. Nažalost, problem nije riješen u skladu sa Dejtonskim mirovnim sporazumom, niti se realno može riješiti u kratkom vremenu. Bosna i Hercegovina se nalazi među 84 zemlje u svijetu koje su pogođene minama zaostalim nakon sukoba, u kojima svake godine strada 15-20 hiljada ljudi. Shodno najnovijim procjenama, država Bosna i Hercegovina i dalje je u samom vrhu u regionu po broju zaostalih mina, minskoeksplozivnih i neeksplodiranih ubojnih sredstava.Procjenjuje se da u BiH ima još oko 220 000 mina i NUS-a na preko 13.077 lokacija širom zemlje. Ukupna sumnjiva površina iznosi 1573 km2,što je približno 3,5 % teritorije BiH”.Ukupno je ugroženo 1631 lokalna zajednica, sa preko 921 000 stanovnika (23,1% stanovnika BiH)Mine i EOR negativno utiču na zdravlje i život stanovnika, obnovu zemlje i kvalitetu života, kao temeljne društvene vrijednosti. Uspjeh u smanjenju njihovog negativnog uticaja je zadatak protivminskih akcija.Uticaj i posljedice miniranosti na razvoj pogođenih zemalja nisu dovoljno ispitane. Traže se rješenja pomoću kojih će se na najbolji mogući način iskoristiti raspoloživi resursi, ostvariti čvrsta veza između razvojnih ciljeva zemlje i mjera koje se poduzimaju u zaštiti i uklanjanju opasnosti od mina i EOR-a, pogotovo onih koji blokiraju ili usporavaju opći napredak društva.Rizici koji nastaju kao rezultat fizičkog postojanja zaostalih mina i eksplozivnih ostataka iz rata (EOR) su različiti. Ove rizike je važno prepoznati, izmjeriti, odrediti nivo ugroženosti različitih društvenih grupa i uspješan način njihove eliminacije ili smanjenja prema prihvatljivom nivou. Teorija i praksa upravljanja prostornim i rizicima po zdravlje je našla svoju primjenu u širokom spektru aktivnosti, počevši od ekologije pa do upravljanja poslovnim procesima. Njezina primjena u protivminskim akcijama, posebno u planiranju na strateškom i operativnom nivou, te nivou općine i  ugrožene zajednice, je usmjerena prema djelotvornim mjerama za smanjenje rizika od mina i EOR-a.Dugotrajnost problema i ograničeni financijski i materijalni resursi, kojima se moraju postići najveći mogući efekti, daju izuzetan značaj postavljanju prioriteta kao jednom od elemenata protivminskih akcija. Konačno, upravljanje rizicima je djelotvoran način za određivanje prioriteta i postavljanje realnih ciljeva u planiranju protivminskih akcija.Planiranjem protivminskih akcija u okviru jedne opštine razvijaju se osnove za interaktivnu kombinaciju različitih komponenti protivminskih akcija (čišćenje, tehničko izviđanje, trajno obilježavanje, upozoravanje na mine, pomoć žrtvama mina), odnosno izbor najbolje strategije ili kombinacija strategija borbe protiv rizika od mina i EOR.Učešće lokalne zajednice u planiranju razvoja opštine a samim tim i  protivminskih akcija je ključni faktor kako bi se omogućilo uživanje ljudskih prava, zaštita životne sredine te stvorio zadovoljavajući kvalitet života.Bavljenje ovim problemom otvara niz pitanja na koje treba odgovoriti. Neka od tih pitanja su: 

-Kako međusobno povezati različite elemente protivminskih akcija u jedinstven proces, na nivou općine i koje su koristi od integralnog pristupa?-Kakav model za postavljanje prioriteta u protivmskim akcijama primijeniti na nivou  općine za ostvarenje najvećih mogućih efekata, uz ograničene finansijske i materijalne resurse?
-Kako koristiti raspoložive resurse za postizanje najpovoljnijih rezultata u redukciji rizika od mina i EOR-a? 
-Kako koristiti rješenja koja nude teorija rizika i upravljanje rizicima na nivou općine?

-Kako rizike prepoznati, izmjeriti, odrediti nivo ugroženosti lokalnih zajednica i utvrditi gdje će biti primijenjena određena strategija za borbu protiv rizika? 

-Kako izvršiti prostorno i pojmovno određivanje zajednice?
Za primjer razrade modela planiranja protivminskih akcija na nivou općine je uzeta općina Gradačac iz više razloga:
-Općina Gradačac spada u red najugroženijih općina u BiH. 

-Prema posljednjim podacima BH MAC-a, od ukupne površine općine od 226,2 km2 pod sumnjom da je rizično od mina se nalazi 11,221 km2, a što je 4,96% od ukupne površine općine.
-U 17 ugroženih lokalnih zajednica od čega su ,prema procjeni BH MAC-a iz 2007. god., 4 visoko ugrožene zajednice, 8 srednje ugroženih zajednica i 5 nisko ugrožene zajednice, procijenjeno je da je položeno 5766 raznih tipova mina i NUS-a na 456 registrovanih minskih polja i direktno je ugroženo oko 33 000 stanovnika.

-Sumnjive površine blokiraju značajne prirodne i ekonomske resurse, čime se usporava razvoj općine.

U toku 2009. god. za općinu Gradačac je u sklopu pilot projekta BH MAC-a urađen Plan protivminskog djelovanja i implementacija određenih aktivnosti, tako da se može uraditi komparativna analiza sa novim predloženim modelom općinskog planiranja.

Kroz primjer općine Gradačac, u kasnijoj fazi se može razviti model  planiranja protivminskih akcija za sve ugrožene općine u BiH, kao i standardne operativne procedure za planiranje protivminskih akcija za općine.

